ՀԻՄՆԱՎՈՐՈՒՄ

1. Ընթացիկ իրավիճակը և իրավական ակտի ընդունման անհրաժեշտությունը 
Հայաստանի Հանրապետության կառավարության «Երևան քաղաքի և Հայաստանի Հանրապետության Արագածոտնի մարզի Աշտարակ համայնքի Սասունիկ բնակավայրի վարչական սահմաններում գտնվող որոշ տարածքների նկատմամբ հանրության գերակա շահ ճանաչելու մասին» N 28-Ն որոշումն (այսուհետ՝ Որոշում) ընդունվել է 2024 թվականի հունվարի 4-ին` հիմք ընդունելով «Հայաստանի Հանրապետության կրթության մինչև 2030 թվականի զարգացման պետական ծրագիրը» հաստատելու մասին» օրենքով հաստատված հավելվածի 82-րդ կետի 4)-րդ ենթակետի «դ» պարբերությամբ նախատեսված ակադեմիական քաղաքի ստեղծման դրույթը, ինչպես նաև Հայաստանի Հանրապետության վարչապետի մոտ 2023 թվականի հուլիսի 13-ին կայացած՝ «Ակադեմիական քաղաք» հայեցակարգի մասին խորհրդակցության N Վ/148-2023 արձանագրության 3-րդ կետի 2)-րդ ենթակետը, որի համաձայն` տրվել է հանձնարարական՝ ներկայացնելու որոշման նախագիծ՝ Երևան քաղաքի 17-րդ թաղամասը և Համո Բեկնազարյանի անվան «Հայֆիլմ» կինոստուդիայի տարածքը «Ակադեմիական քաղաք» հիմնադրամին (այսուհետ՝ Հիմնադրամ) փոխանցելու նպատակով՝ ըստ անհրաժեշտության համայնքային պատկանելության և ոչ պետական պատկանելության այլ տարածքները հանրային գերակա շահ ճանաչելու հիմքով: 
Ակադեմիական քաղաքի ստեղծման նպատակով որպես հիմնական տեղամաս ընտրվել է Երևան քաղաքի 17-րդ թաղամասի տարածքը (այսուհետ՝ Հիմնական տեղամաս), որի սահմաններում առկա են ինչպես պետության և համայնքի սեփականություն հանդիսացող հողամասեր, այնպես էլ ֆիզիկական և իրավաբանական անձանց պատկանող հողամասեր։ 
Որոշման կայացման արդյունքում Երևան քաղաքի և Հայաստանի Հանրապետության Արագածոտնի մարզի Աշտարակ համայնքի Սասունիկ բնակավայրի վարչական սահմաններում գտնվող որոշ տարածքներ նախատեսվել է փոխանցել Հիմնադրամին։ Որոշման կայացմանը հաջորդող փուլերում, սակայն անհրաժեշտություն է առաջացել ուժը կորցրած ճանաչելու Որոշումը և Հիմնական տեղամասի սահմաններում ընդգրկված հողամասերը փոխանցելու ոչ թե Հիմնադրամին, այլ Հայաստանի Հանրապետությանը։ Այս անհրաժեշտությունն առաջին հերթին պայմանավորված է այն հանգամանքով, որ դիտարկվում է «Ակադեմիական քաղաք» ծրագրի որոշ բաղադրիչներ ներդրումային ծրագրի միջոցով իրականացնելու հնարավորությունը։ Ծրագրի իրականացման այս փուլում Հիմնական տեղամասի սահմաններում ընդգրկված հողամասերի փոխանցումը Հայաստանի Հանրապետությանն ավելի նպատակահարմար է՝ ծրագրի գույքի արդյունավետ կառավարում իրականացնելու համար։ 
«Երևան քաղաքի և Հայաստանի Հանրապետության Արագածոտնի մարզի Աշտարակ համայնքի Սասունիկ բնակավայրի վարչական սահմաններում գտնվող որոշ տարածքների նկատմամբ հանրության գերակա շահ ճանաչելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) անհրաժեշտությունը հստակեցվել է նաև Որոշման իրագործման նպատակով Հայաստանի Հանրապետության տարածքային կառավարման և ենթակառուցվածքների նախարարության և Երևանի քաղաքապետարանի հետ տեղի ունեցած խորհրդակցությունների ընթացքում, որոնց արդյունքում պարզ է դարձել, որ սեփականության օտարման գործընթացը թե՛ գործիքակազմի և թե՛ փորձառության տեսանկյունից ավելի նպատակահարմար է կազմակերպել՝ Արագածոտնի մարզի Աշտարակ համայնքի Սասունիկ բնակավայրի վարչական տարածքում՝ Արագածոտնի մարզպետի, իսկ Երևան քաղաքի տարածքում` Երևանի քաղաքապետի միջոցով։ 
Հետևաբար, Հիմնական տեղամասի սահմաններում ընդգրկված հողամասերի արդյունավետ կառավարումն ապահովելու և լիազոր մարմինների փորձառության և գործիքակազմի առավելության նկատառումներից ելնելով` առաջարկվում է ուժը կորցրած ճանաչել Որոշումը և Հիմնադրամի փոխարեն որպես ձեռքբերող սահմանել Հայաստանի Հանրապետությունը։ 
1. Առաջարկվող կարգավորման բնույթը
Հաշվի առնելով «Ակադեմիական քաղաք» ծրագրի առաջնային, գերակա և բացառիկ դերը կրթության և հետազոտության որակի և մրցունակության բարձրացման հարցում (և արդյունքում կայուն տնտեսական զարգացում ապահովելու հարցում) և ելնելով այն հանգամանքից, որ Հիմնական տեղամասում առկա են համայնքի սեփականություն հանդիսացող և ֆիզիկական ու իրավաբանական անձանց սեփականություն հանդիսացող հողամասեր, Նախագծով հնարավորինս հրատապ և առավել արդյունավետ կերպով կլուծվի համապատասխան հողամասերը «Ակադեմիական քաղաք» ծրագրի իրականացման նպատակներով փոխանցելու հարցը՝ ապահովելով սեփականատերերի արդարացի և համարժեք փոխհատուցում։
1. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ կրթության, գիտության, մշակույթի և սպորտի նախարարության կողմից։ 
1. Ակնկալվող արդյունքը
Նախագծի ընդունումը կնպաստի «Ակադեմիական քաղաք» ծրագրի արդյունավետ իրականացմանը՝ ենթակառուցվածքների կառուցման և շահագործման համար հնարավորություն ստեղծելով։ 
1. ՀՀ կառավարության որոշման նախագծի ընդունման կապակցությամբ լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվող փոփոխությունների մասին
Նախագծի ընդունման կապակցությամբ ՀՀ պետական կամ տեղական ինքնակառավարման մարմինների բյուջեներում եկամուտների և ծախսերի ավելացում կամ նվազեցում չի նախատեսվում:
1. Կառավարության որոշման նախագծի ընդունման կապակցությամբ այլ իրավական ակտերի նախագծերի կամ դրանց ընդունման անհրաժեշտության բացակայության մասին
Նախագծի ընդունմամբ այլ իրավական ակտերում փոփոխություններ կատարելու անհրաժեշտությունը բացակայում է:
1. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
	Նախագծի ընդունումը բխում է «Հայաստանի Հանրապետության կրթության մինչև 2030 թվականի զարգացման պետական ծրագիրը» հաստատելու մասին» օրենքի հավելվածի 82-րդ կետի 4-րդ ենթակետի «դ» պարբերության դրույթից: 

